Նախագիծ
Հավելված

ԱՐՁԱՆԱԳՐՈՒԹՅՈՒՆ 

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ԻՐԱՆԻ ԻՍԼԱՄԱԿԱՆ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻՋԵՎ

ԱՐԱՔՍ ԳԵՏԻ ՎՐԱ ՀԻԴՐՈԷԼԵԿՏՐԱԿԱՅԱՆ ԿԱՌՈՒՑԵԼՈՒ ԵՎ ՇԱՀԱԳՈՐԾԵԼՈՒ ԲՆԱԳԱՎԱՌՈՒՄ ՀԱՄԱԳՈՐԾԱԿՑՈՒԹՅԱՆ ՄԱՍԻՆ ՀԱՄԱՁԱՅՆԱԳՐՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հայաստանի Հանրապետության կառավարությունը և Իրանի Իսլամական Հանրապետության կառավարությունը.

նպատակ ունենալով հստակեցնել Արաքս գետի վրա հիդրոէլեկտրակայան կառուցելու և շահագործելու բնագավառում համագործակցության հետ կապված խնդիրները, ինչպես նաև.


 հիմք ընդունելով ՀՀ կառավարության և Իրանի Իսլամական Հանրապետության «Թավան Աբ Արազ Քոմփանի» ընկերության միջև 2010 թվականի հոկտեմբերին ստորագրված «Կառուցում-Տնօրինում-Շահագործում-Փոխանցում» /ԿՏՇՓ/ հիմունքներով «Մեղրի» հիդրոէլեկտրակայանի կառուցման համար թույլտվության պայմանագրի դրույթները.


համաձայնեցին  Հայաստանի Հանրապետության կառավարության և Իրանի Իսլամական Հանրապետության կառավարության միջև 2007 թվականի մարտի 19-ին Մեղրի քաղաքում ստորագրված՝ Արաքս գետի վրա հիդրոէլեկտրակայաններ կառուցելու և շահագործելու բնագավառում համագործակցելու մասին համաձայնագրում (համաձայնագիր) կատարել հետևյալ լրացումները.

Հոդված 1


1. Համաձայնագրի հոդված 2-ը շարադրել հետևյալ խմբագրությամբ` «Մեղրի և Ղարաչիլար հեդրոէլեկտրակայանների կառուցումը կիրականացվի կողմերի միջև փոխհամաձայնեցված ժամկետներում»։

2. 11-րդ հոդվածից հետո լրացնել հետևյալ բովանդակությամբ նոր 11.1-րդ հոդվածով
«Հոդված 11.1.

1. Իրանի Իսլամական Հանրապետության ռեզիդենտ հանդիսացող կազմակերպությունը և նրա բոլոր ենթամատակարարներն ու ենթակապալառուները (բացառությամբ ՀՀ ռեզիդենտ հանդիսացող ենթամատակարարների և ենթակապալառուների), որոնք ներգրավված են Արաքս գետի վրա հիդրոէլեկտրակայանի կառուցմանը և/կամ շահագործմանը, հիդրոէլեկտրոկայանի կառուցման և շահագործման ժամանակահատվածում կազատվեն բոլոր հարկերից, տուրքերից, մաքսային վճարներից և այլ տիպի գանձումներից ու վճարներից: 

Իրանի Իսլամական Հանրապետության ռեզիդենտ հանդիսացող կազմակերպության, նրա բոլոր ենթամատակարարների ու ենթակապալառուների անձնակազմի աշխատակիցների, ինչպես նաև նրանց հետ համատեղ ապրող ընտանիքի անդամների անձնական օգտագործման ապրանքերն ազատվում են ներմուծման դեպքում գանձվող բոլոր տեսակի մաքսային վճարներից, անկախ նրանից` Հայաստանի Հանրապետություն  դրանք ներմուծվում են ժամանակավորապես, թե մշտական:

Այնուամենայնիվ, Իրանի Իսլամական Հանրապետության ռեզիդենտ հանդիսացող կազմակերպության կամ նրա ենթակապալառուների ու ենթամատակարարների  աշխատակազմում ընդգրկված` Հայաստանի Հանրապետության քաղաքացի հանդիսացող ֆիզիկական անձինք չեն ազատվում սույն հոդվածում նշված հարկերից և այլ վճարներից: 

ՀՀ կառավարությունը պետք է պատասխանատվություն վերցնի  վճարելու բոլոր հարկերը, տուրքերը, մաքսային վճարները, այլ տիպի գանձումներն ու վճարները, որոնք կսահմանվեն  կամ կպահանջվեն որևէ ազգային, տեղական կամ համայնքային մարմինների կամ կազմակերպությունների կողմից կամ միջոցներ ձեռնարկի դրանցից ազատելու համար:

2. Հայաստանի Հանրապետության կառավարությունը պատշաճ կերպով և ճիշտ ժամանակին միջոցներ կձեռնարկի ազատելու կամ կվճարի Արաքս գետի վրա հիդրոէլեկտրակայանի կառուցման ծրագրով ստանձնած և համաձայանագրի 8-րդ հոդվածով նախատեսված բոլոր վարձավճարները, հարկերը, տուրքերը, մաքսային վճարները և այլ տիպի գանձումներն ու վճարները, և կհետևի դրան առնչվող բոլոր կանոններին և կարգերին, և չի կատարի կամ անուշադրության չի մատնի կամ չի վնասի որևէ  բանի կատարման, որը կարող է ցանկացած ձևով անբարենպաստ  ազդեցություն ունենալ կամ վնասել ընկերության շահերին կամ իրավունքներին:

3. Կողմերի միջև կնքված թույլտվության պայմանագրում կամ այլ համաձայնագրերում նշված գործարքների հետ կապված պահանջվող պետական բոլոր լիազորությունները, թույլտվություն տվողի և/կամ ընկերության անունով (անհրաժեշտության դեպքում ընկերության դիմումի հիման վրա), պատշաճ ձեռք բերման, ինչպես նաև մինչև լիազորության ժամանակահատվածի ավարտը այսպիսի բոլոր պետական լիազորությունների ձեռք բերման, ստացման և պահպանման համար պատասխանատվություն է կրում ՀՀ կառավարությունը: Պետական լիազորությունների տրամադրման, պահպանման և նորացման կամ դրանց օգտագործման հետ կապված բոլոր ծախսերը, անկախ նրանց բնույթից, կատարվում է թույլտվություն տվողի կողմից: 
4. ՀՀ կառավարությունը պարտավորվում է համաձայն ՀՀ կառավարության և Իրանի Իսլամական Հանրապետութան համապատասխան կազմակերպության միջև կնքված Թույլտվության պայմանագրի,  Թույլտվության ժամանակահատվածում տեղանքը անվճար կառուցապատման և ցանկացած այլ պահանջվող իրավունքով (եթե կիրառելի է) տրամադրել համապատասխան կազմակերպությանը:
5. ՀՀ կառավարությունը պարտավորվում է Թույլտվության պայմանագրի համաձայն շահագործման ժամանակահատվածում ընկերությանն անվճար ապահովել Հայաստանի Հանրապետության և Իրանի Իսլամական Հանրապետութան սահմանի երկայնքով բնական հոսքով առկա ջուրը ՀԷԿ-ի անընդհատ և անխափան աշխատանքն ապահովելու համար` պայմանով, որ այդ ջուրը չի օգտագործվի այդ պայմանագրով նշվածներից բացի այլ նպատակների համար:

6. ՀՀ կառավարությունը պատասխանատու կլինի ընկերությանը շինարարության ընթացքում Արաքս գետից պահանջվող անվճար ջրօգտագործման թույլտվությունների ձեռք բերման համար` մինչև այն ժամկետը, որը նշված է ՀՀ կառավարության և Իրանի Իսլամական Հանրապետութան համապատասխան կազմակերպության միջև կնքված Թույլտվության պայմանագրի հավելվածում` շինարարության փուլային  գրաֆիկում: Այնուամենայնիվ, եթե ջրօգտագործումն ապահովելու համար անհրաժեշտ կլինի տեղադրել համապատասխան սարքավորումներ, ապա ընկերությունը պատասխանատվություն կկրի դրանք տեղադրելու համար:
7. Հիդրոէլեկտրակայանի կառուցման, էլեկտրական էներգիայի արտադրության և արտահանման լիցենզիաները ընկերությանը կտրամադրվեն անվճար, առանց ֆինանսական երաշխիքների և Հայաստանի Հանրապետությունում իրավաբանական անձի կարգավիճակ ունենալու պահանջների կիրառման: 
8. «Մեղրի» հիդրոէլեկտրակայանի կառուցման և շահագործման (այսուհետ` Ծրագիր) ընթացքում ծրագրի համար կիրառելի Հայաստանի Հանրապետության օրենսդրության կամ կառավարության որոշումների (աջակցության) փոփոխության դեպքում, ծրագրի իրականացման կամ երկարաձգման ընթացքում, ընկերության կապալառուների և մատակարարների, կամ ենթակապալառուների և ենթամատակարարների նկատմամբ, լինեն նրանք hայկական թե ոչ, պետք է իր ընտրությամբ կիրառվի գործող (նոր ընդունված) կամ նախկին (պայմանագրի ստորագրման պահին գործող) օրենսդրությունը:  
9. Պայմանագրի նախագծով նախատեսված գնումը ՀՀ կառավարությունը կկատարի առանց մրցույթի` Իրանի Իսլամական Հանրապետության համապատասխան կազմակերպությունից, որպես «բանակցային ընթացակարգով` առանց գնման հայտարարությունը նախապես հրապարակելու» գնում, առանց լիցենզիայի առկայության:
10. Սույն հոդվածում օգտագործված հասկացությունները ունեն ՀՀ կառավարության և Իրանի Իսլամական Հանրապետության համապատասխան կազմակերպության միջև կնքված Թույլտվության պայմանագրով սահմանված իմաստները»:»
Հոդված 2.
Սույն Արձանագրությունն ուժի մեջ կմտնի Իրանի Իսլամական Հանրապետության կառավարության կողմից հայկական կողմի՝ Արձանագրությունն ուժի մեջ մտնելու համար ազգային օրենսդրությամբ նախատեսված վավերացման ընթացակարգերն ավարտված լինելու մասին, ծանուցումը ստանալու օրվանից և ուժի մեջ կմնա մինչև դրա ամբողջական կատարումը:
Կատարված է ----------  քաղաքում 2011թ. ------ի -------ին , երկու բնօրինակով, յուրաքանչյուրը հայերեն, պարսկերեն և անգլերեն լեզուներով, ընդ որում բոլոր տեքստերն էլ հավասարազոր են:

Սույն Արձանագրության դրույթների մեկնաբանման ընթացքում տարաձայնություն առաջանալու դեպքում կգերակայի անգլերեն տեքստը:  
Հայաստանի Հանրապետության 

Իրանի Իսլամական Հանրապետության

կառավարություն 



կառավարություն
